
Kópavogi, 13. desember 2020.

Umsögn Sýslumannsins á höfuðborgarsvæðinu vegna tillögu til þingsályktunar um bætta stjórnsýslu 
í umgengngismálum, 104. mál.

Hjá Sýslumanninum á höfuðborgarsvæðinu fer fram vinna á grundvelli barnalaga, m.a. við meðferð á 
málum vegna deilna foreldra um forsjá, lögheimili, umgengni og dagsektir. Þrátt fyrir mismunandi 
merkimiða ágreiningsefnisins, er þarna að baki ein deila sem hverfist um barnið. Deilan kann einnig 
verið háð á vettvangi fleiri stofnana samfélagsins, s.s. barnaverndar, dómstóla, ráðuneyta og fjölmiðla.

Ekki þarf að fjölyrða um að mál af þessu tagi eru erfið börnum og foreldrum þeirra. Einnig eru í þeim 
miklar áskoranir gagnvart þeim sem starfa við þau. Álitamálin lúta oft að því hvort barninu er óhætt 
hjá foreldri eða ekki, hvort hindrun gegn umgengni er réttmæt eða ekki.

Af hálfu þeirra sem við málaflokkinn vinna er því fagnað að þingmenn sýni honum áhuga og vilji efla og 
bæta starf í þágu þessara mála. Margt má endurskoða og bæta í umgjörð laga og reglna. Okkar faglega 
starf þarf vitaskuld alltaf að vera í þróun í umbótaátt og sannarlega er allri málefnalegri gagnrýni og 
ábendingum fagnað. Eftir sem áður lýsum við okkur fús til samstarfs við alla sem hafa það markmið að 
bæta stjórnsýslu í málaflokknum. Í tilefni af fyrri þingmálum vegna mála á grundvelli barnalaga, hafa 
verið ritaðar greinargerðir til dómsmálaráðuneytis um ýmsa þætti okkar starfs og velkomið að senda 
þær þeim þingmönnum sem óska.

Mikilvægt er að allt regluverk og starf vegna deilumála foreldra um umgengni miði að því markmiði að 
koma foreldrum út úr hörðum átakafarvegi og í farveg samstarfs og foreldrasamvinnu. Þar liggja 
möguleikarnir til að auka farsæld barna sem búa við deilur foreldra sinna um umgengni og forsjá. 
Umfjöllun í samfélaginu um þessi mál hefur því miður töluvert einkennst af tortryggni og átökum, ma. 
milli hópa mæðra og hópa feðra og væri sömuleiðis mikils virði fyrir alla sem hagsmuna eiga að gæta 
að umræðan sneri að úrræðum og lausnum.

Sýslumaður hefur verkefni og úrræði samkvæmt barnalögum sem beita á vegna deilna um umgengni. 
Til að úrræði barnalaga nýtist til fulls þarf sýslumaður að sinna rannsókn og vinnslu hvers og eins máls 
án nokkurra tafa. Þetta er ekki mögulegt í dag hjá Sýslumanninum á höfuðborgarsvæðinu, þar sem of 
fáir starfsmenn eru þar til að sinna þessari þjónustu. Hin augljósa leið til að efla hið samfélagslega 
mikilvæga starf með skjótum hætti, er að styrkja beitingu þeirra úrræða sem þegar eru til staðar, stytta 
málsmeðferðartíma og auka þannig skilvirkni.

